
Verkætlan 

 

Hvørji krøv eru til eina verkætlan?  

- at eitt høvuðsevni er, sum er felags fyri allan flokkin  

- at tú hevur eitt undirevni ella partsevni við einum spurdómi  

- at undirevni og spurdómur skulu góðkennast av lærara  

- at tú/tit arbeiða sjálvstøðugt, og lærarar eru vegleiðarar  

- at verkætlanin endar við eini framløgu, sum er stuðlað av einum ítøkiligum avriki  

 

Ein verkætlan er granskandi. Tað er tú, sum skalt finna svarini! 

___________________________________________________________________________ 

 

Tá verkætlanin byrjar, er henda arbeiðsraðfylgja umráðandi: 

1) Hugskots-tíðin – her tosa tit um evnið, ið tit hava hug at arbeiða við og seta tykkum 

meira inn í. Henda tíðin kann verða ørkymlandi, tí hugskotini kunnu vera mong og hvat 

man verða tað besta. 

2) Spurdóms-tíðin – taka avgerð um evni, orða spurdóm og finna útav, hvørjir 

undirspurningar man má seta fyri at røkka einum svari uppá spurdómin. 

3) Kanningar- og viðgerðartíðin – hetta er tann mest krevjandi uppgávan, men eisini 

tann, ið at enda gevur tær svar uppá spurdómin. Her er tað sera týdningarmikið, at 

man skrivar alt tað viðkomandi niður, man so hvørt finnur útav í kanningararbeiðinum. 

Síðani viðgerð man ta vitanina, man nú hevur ognað sær og skipar hana skrivliga. Um 

man arbeiðir í bólki, kann tað vera skilagott at gera eitt deilt dokument, ið limirnir í 

bólkinum arbeiða við og skriva sohvørt sum kanningar- og viðgerðararbeiðið líðir. 

Henda tíðin endar við einari skrivligari verkætlanaruppgávu, ið tit lata inn í trimum 

eintøkum fríggjadagin í verkætlanarvikuni. 

4) Framløgu-tíðin – hetta er tann seinasti parturin av verkætlanararbeiðinum, har tit 

leggja fram tað, tit hava funnið útav, tvs. her vísa tit okkum lærarum og øðrum 

næmingum alt tað, tit vita og hava funnið útav um evnið og svara at enda 

spurdóminum. Eisini leggja tit verkið fram.  

___________________________________________________________________________ 

 

 

 



Ein skrivlig verkætlanaruppgáva skal vera skipað (uppsett) eftir nøkrum ásettum reglum. 

Uppgávan verður skipað soleiðis:  

Perma:  

- Mynd 

- Høvuðsevni 

- Undirevni/partsevni 

- Heiti 

- Bólkur  

- Dagfesting 

Síða 1 - ...: 

- Inngangur (stutt um evnið, her skulu tit grundgeva fyri, hví tit hava valt evnið, hví tað 

hevur týdning o.s.fr.) 

- Spurdómur (her skulu tit skriva orðaða og góðkenda spurdómin) 

- Undirspurningar (her skulu tit skriva teir undirspurningarnar, ið tit máttu seta 

tykkum fyri at svara spurdóminum. Teir skulu standa í kronologiskari raðfylgju; fyrst 

dataspurningar, greiðsluspurningar, metingarspurningar og so virkisspurningar) 

- Lærugreinir (av tí at verkætlanararbeiði fevnir um fleiri lærugreinir, skulu tit her 

skriva tær lærugreinir, ið evnið og spurdómurin fevna um) 

- Háttalag (her skulu tit skriva, hvussu tit ætla at svara spurdóminum/loysa 

“problemið”, tvs. hvørji amboð ella keldur, tú nýtir til tess at svara spurdóminum. 

Dømi kunnu vera serkøn fólk innan økið, viðtal við frøðingar av ymsum slag, 

spurnarkanningar, bøkur, nettilfar – stutt sagt, alt tað, ið tú heldur kann hjálpa tær at 

svara spurdóminum)  

- Viðgerð (her skulu tit royna at svara spurdóminum. Hesin parturin fyllir mest og er 

bulurin í verkætlanini. Her skulu tit skriva svarini uppá teir undirspurningar, ið tit 

hava sett tykkum) 

- Niðurstøða (her skulu tit skriva svarið uppá spurdómin. Tá tit hava viðgjørt 

undirspurningarnir, so nærkast tit at kunna svara spurdóminum. Niðurstøðan kann 

møguliga orðast soleiðis: “Eftir at hava kannað og viðgjørt sambandið ímillum X og Y, 

kunnu vit siga/staðfesta, at ....... At so er, sæst í ......, sum sigur, at ....... o.s.fr.) 

- Verkið (her skulu tit greiða frá, hvørjar ætlanir tit hava til tað ítøkiliga/praktiska 

avrikið og á hvønn hátt avrikið hongur saman við evninum)  

Síðsta síða: 

- Keldulisti (her skulu tit skriva alt tilfar, tit hava brúkt í kanningararbeiðinum, t.e. 

bøkur, greinar, netsíður, dokumentarar, samrøður, spurnarkanningar o.s.fr.) Minnist 

til at keldulistin skal hava hesa raðfylgju: Eftirnavn, síðani fyrsta bókstav í 

fornavninum, útgávuár, heiti og útgávufelag. Dømi: Didriksen, L., 2006, Les 1, Føroya 

Skúlabókagrunnur.   

________________________________________________________________________ 



Døming: 

Øll fáa eina skrivliga afturmelding. Eisini kunnu tit velja at fáa talmet. Hetta skal avtalast 

áðrenn framløguna. 

Dømingin er grundað á hesi 4 økini: 

1) Arbeiðsgongdin – hevur tú verið hugsavnaður um uppgávuna, arbeitt sjálvstøðugt og 

við ágrýtni? Hevur tú savnað tær viðkomandi vitan? Hevur samstarvið verið gott? Er 

tíðin nýtt á skilagóðan hátt? 

2) Fakliga innihaldið – verður spurdómurin nýttur sum snúningsás? Er uppgávan 

tvørfaklig? Fakliga støðið – verður farið í dýbdina? Verður evnið lýst og kannað frá 

fleiri vinklum? 

3) Verkið – er verkið viðkomandi fyri evnið og spurdómin? Er verkið kreativt? Er tað væl 

úr hondum greitt? Verður verkið nýtt á ein góðan hátt í framløguni?  

4) Framløgan – er framløgan greið og væl skipað? Er framløgan áhugaverd? Ert tú væl 

fyrireikað(ur)? Svara tit spurningunum? Verður spurdómurin svaraður?  

________________________________________________________________________ 

 


